
 
 

 
 

 

SHBA-të ndihmojnë nxënësit në Vinicë 
 
VINICË, Maqedoni – Në 27 tetor, shkolla në Vinicë 
organizoi ceremoni për prerje të shiritit të kuq për të 
kremtuar përfundimin e suksesshëm të projektit për 
renovim të shkollës, që u mundësua përmes një ndihme 
zemërgjerë financiare nga Komanda Evropiane e Shteteve 
të Bashkuara dhe përmes ndihmës profesionale teknike 
nga Projekti i USAID-it për arsim fillor. Ambasadori Paul 
Wohlers, kryetari i komunës Emil Donçev dhe drejtori i 
shkollës Jordan Stojanov, së bashku me arsimtarët, 

prindërit dhe nxënësit e shkollës fillore “Sllavço Stojmenski” kremtuan përfundimin e renovimit të plotë 
të shkollës që përfshin: ndërrim të dyerve e dritareve, transformim të librarisë së vjetër në “mediatekë” 
moderne, ndërtim të një hyrje shtesë dhe shtresë të re për fushën e sportit ku ambasadori hodhi topin 
e parë për një lojë basketbolli mes dy ekipeve lokale basketbolliste të femrave. Renovimi i shkollave 
është një nga mënyrat në të cilat Shtetet e Bashkuara bashkëpunojnë me Maqedoninë në përmirësim 
të arsimit në vend. “Ne gjithashtu kemi siguruar trajnim për rreth dhjetë mijë arsimtarë në vend. Kemi 
ndihmuar themelimin e “Klubeve të gjelbra” në njëzet shkolla me qëllim ngritjen e vetëdijes për 
mjedisin dhe kemi filluar një program për të ndihmuar integrimin e fëmijëve me nevoja të posaçme në 
klasat e zakonshme,” tha ambasadori Wohlers. Komponenta për renovim e Projektit të USAID-it për 
arsim fillor, në bashkëpunim me Komandën Evropiane të SHBA-ve, e përfaqësuar në ceremoni nga 
nënkolonel Amy McCall, përkrahin krijimin e kushteve më të mira për mësim dhe decentralizimin e 
objekteve shkollore në nivel lokal. Projekti punon me të gjitha shkollat fillore në Maqedoni dhe fokusi i 
tij kryesor është përmirësimi i kualitetit të procesit mësimor dhe rritja e aftësive të nxënësve për punë. 
Qëllimi i përgjithshëm është përforcimi i arsimit në Maqedoni dhe përkrahja e përpjekjeve për 
decentralizim, në periudhë kur Maqedonia po përpiqet të bëhet anëtare e Bashkimit Evropian.  

 


